
REGLUGERÐ EVRÓPUÞINGSINS OG RÁÐSINS (ESB) 2016/1625 

frá 14. september 2016 

um breytingu á reglugerð (EB) nr. 1406/2002 um stofnun Siglingaöryggisstofnunar Evrópu (*) 

EVRÓPUÞINGIÐ OG RÁÐ EVRÓPUSAMBANDSINS HAFA, 

með hliðsjón af sáttmálanum um starfshætti Evrópusambandsins, einkum 2. mgr. 100. gr., 

með hliðsjón af tillögu framkvæmdastjórnar Evrópusambandsins, 

eftir að hafa lagt drög að lagagerð fyrir þjóðþingin, 

með hliðsjón af áliti efnahags- og félagsmálanefndar Evrópusambandsins (1), 

að höfðu samráði við svæðanefndina, 

í samræmi við almenna lagasetningarmeðferð (2), 

og að teknu tilliti til eftirfarandi: 

1) Landsyfirvöld sem annast strandgæslustörf bera ábyrgð á margs konar verkefnum, sem geta falið í sér siglingaöryggi, 

siglingavernd, leit og björgun á sjó, landamæravörslu á sjó, fiskveiðieftirlit, tolleftirlit, almenna löggæslu og umhverfis-

vernd á sjó. Siglingaöryggisstofnun Evrópu („Siglingaöryggisstofnunin“), Landamæra- og strandgæslustofnun Evrópu, 

sem komið var á fót með reglugerð Evrópuþingsins og ráðsins (ESB) 2016/1624 (3), og Fiskveiðieftirlitsstofnun 

Evrópusambandsins, sem komið var á fót með reglugerð ráðsins (EB) nr. 768/2005 (4), ættu því að efla samstarfið sín á 

milli, þar sem hver um sig starfar innan eigin umboðs, bæði hver við aðra og við þau landsyfirvöld sem annast 

strandgæslustörf, til þess að auka næmi á aðstæður á hafi úti og til þess að styðja við samfelldar og kostnaðarhagkvæmar 

aðgerðir.  

2) Framkvæmd þessarar reglugerðar hefur ekki áhrif á skiptingu valdheimilda milli Sambandsins og aðildarríkjanna eða 

skuldbindingar aðildarríkjanna samkvæmt alþjóðasamningum, eins og hafréttarsamningi Sameinuðu þjóðanna, 

alþjóðasamningi um öryggi mannslífa á hafinu, alþjóðasamningi um leit og björgun á sjó, alþjóðasamningi um varnir 

gegn mengun frá skipum, alþjóðasamþykkt um viðmiðanir að því er varðar menntun og þjálfun, skírteini og vaktstöður 

sjómanna og öðrum viðeigandi alþjóðlegum gerningum á sviði siglinga. 

3) Til þess að tryggja skilvirkan og áhrifaríkan stuðning við landsyfirvöld, sem annast strandgæslustörf, ætti Siglinga-

öryggisstofnunin að nýta nýjustu tækni, sem stendur til boða, eins og fjarstýrð loftfarskerfi. 

4) Rétt þykir að stjórn Siglingaöryggisstofnunarinnar taki fullan þátt í ákvarðanatöku um málefnin, sem um getur í þessari 

reglugerð, sem gætu haft áhrif á önnur verkefni og fjárhagsáætlun stofnunarinnar, þ.m.t. vinnutilhögun samstarfs milli 

þessara þriggja sérstofnana. 

5) Því ætti að breyta reglugerð Evrópuþingsins og ráðsins (EB) nr. 1406/2002 (5) til samræmis við það.  

  

(*) Þessi ESB-gerð birtist í Stjtíð. ESB L 251, 16.9.2016, bls. 77. Hennar var getið í ákvörðun sameiginlegu EES-nefndarinnar nr. 328/2023 

frá 8. desember 2023 um breytingu á XIII. viðauka (Flutningastarfsemì) við EES-samninginn (bíður birtingar). 

(1) Álit frá 16. mars 2016 (Stjtíð. ESB C 177, 18.5.2016, bls. 57). 

(2) Afstaða Evrópuþingsins frá 6. júlí 2016 (hefur enn ekki verið birt í Stjórnartíðindunum) og ákvörðun ráðsins frá 14. september 2016. 

(3) Reglugerð Evrópuþingsins og ráðsins (ESB) 2016/1624 frá 14. september 2016 um Evrópsku landamæra- og strandgæsluna og um 

breytingu á reglugerð Evrópuþingsins og ráðsins (ESB) 2016/399 og um niðurfellingu á reglugerð Evrópuþingsins og ráðsins (EB)  

nr. 863/2007, reglugerð ráðsins (EB) nr. 2007/2004 og ákvörðun ráðsins 2005/267/EB (Stjtíð. ESB L 251, 16.9.2016, bls. 1). 

(4) Reglugerð ráðsins (EB) nr. 768/2005 frá 26. apríl 2005 um að koma á fót Fiskveiðieftirlitsstofnun Bandalagsins og um breytingu á 

reglugerð (EBE) nr. 2847/93 um að koma á eftirlitskerfi í tengslum við sameiginlegu sjávarútvegsstefnuna (Stjtíð. ESB L 128, 21.5.2005, 

bls. 1). 

(5) Reglugerð Evrópuþingsins og ráðsins (EB) nr. 1406/2002 frá 27. júní 2002 um stofnun Siglingaöryggisstofnunar Evrópu (Stjtíð EB L 208, 

5.8.2002, bls. 1). 

SAMÞYKKT REGLUGERÐ ÞESSA: 

1. gr. 

Eftirfarandi grein bætist við í reglugerð (EB) nr. 1406/2002: 

2. gr. b 

Evrópusamstarf um strandgæslustörf 

1.  Siglingaöryggisstofnunin skal, í samstarfi við Landamæra- og strandgæslustofnun Evrópu, sem komið var á fót með 

reglugerð Evrópuþingsins og ráðsins (ESB) 2016/1624 (*), og Fiskveiðieftirlitsstofnun Evrópusambandsins, sem komið var 

á fót með reglugerð ráðsins (EB) nr. 768/2005 (**), þar sem hver um sig starfar innan eigin umboðs, styðja við 

landsyfirvöld, sem annast strandgæslustörf á landsvísu og á vettvangi Sambandsins og, eftir því sem við á, alþjóðavísu með 

því að: 

a) deila, samkeyra og greina upplýsingar, sem er að finna í tilkynningakerfum skipa og öðrum upplýsingakerfum sem hýst 

eru hjá þessum sérstofnunum eða þær hafa aðgang að, í samræmi við viðkomandi lagagrunna, sbr. þó eignarhald 

aðildarríkja á gögnunum,  

b) veita eftirlits- og samskiptaþjónustu á grundvelli nýjustu tækni, þ.m.t. með grunnvirkjum í geimnum og á jörðu niðri og 

nemum sem komið er fyrir á hvers konar pöllum, 

c) byggja upp getu með því að semja leiðbeiningar og tilmæli og innleiða bestu starfsvenjur, veita þjálfun og með því að 

skiptast á starfsfólki, 

d) efla skipti á upplýsingum og samstarf um strandgæslustörf, þ.m.t. með því að greina áskoranir á sviði aðgerða og 

aðsteðjandi hættur á sviði siglingamála, 

e) deila getu með því að skipuleggja og framkvæma margþættar aðgerðir og með því að deila eignum og annarri getu, að 

því marki sem slík starfsemi er samhæfð af þessum sérstofnunum og samþykkt af lögbærum yfirvöldum hlutaðeigandi 

aðildarríkja. 

2.  Með fyrirvara um valdsvið stjórnar Siglingaöryggisstofnunarinnar, sem sett er fram í 2. mgr. 10. gr., skal nákvæm 

tilhögun samstarfs um strandgæslustörf milli Siglingaöryggisstofnunarinnar, Landamæra- og strandgæslustofnunar Evrópu 

og Fiskveiðieftirlitsstofnunar Evrópusambandsins ákveðin í samkomulagi um vinnutilhögun, í samræmi við umboð hverrar 

þeirra um sig og þær fjárhagsreglur sem gilda um þessar sérstofnanir. Slík tilhögun skal samþykkt af stjórn Siglingaöryggis-

stofnunarinnar, stjórn Fiskveiðieftirlitsstofnunar Evrópusambandsins og stjórn Landamæra- og strandgæslustofnunar 

Evrópu. 

3.  Framkvæmdastjórnin skal, í nánu samstarfi við aðildarríkin, Siglingaöryggisstofnunina, Landamæra- og strandgæslu-

stofnun Evrópu og Fiskveiðieftirlitsstofnun Evrópusambandsins, setja fram hagnýta handbók um Evrópusamstarf um 

strandgæslustörf. Handbókin skal innihalda leiðbeiningar, tilmæli og bestu starfsvenjur um upplýsingaskipti. Framkvæmda-

stjórnin skal samþykkja handbókina í formi tilmæla. 

4.  Verkefnin, sem sett eru fram í þessari grein, skulu ekki skaða verkefni Siglingaöryggisstofnunarinnar, sem um getur í 

2. gr., og ekki brjóta í bága við réttindi og skyldur aðildarríkjanna, einkum sem fánaríki, hafnarríki eða strandríki. 

  

(*) Reglugerð Evrópuþingsins og ráðsins (ESB) 2016/1624 frá 14. september 2016 um Evrópsku landamæra- og 

strandgæsluna og um breytingu á reglugerð Evrópuþingsins og ráðsins (ESB) 2016/399 og um niðurfellingu á 

reglugerð Evrópuþingsins og ráðsins (EB) nr. 863/2007, reglugerð ráðsins (EB) nr. 2007/2004 og ákvörðun ráðsins 

2005/267/EB (Stjtíð. ESB L 251, 16.9.2016, bls. 1). 

(**) Reglugerð ráðsins (EB) nr. 768/2005 frá 26. apríl 2005 um að koma á fót Fiskveiðieftirlitsstofnun Bandalagsins og um 

breytingu á reglugerð (EBE) nr. 2847/93 um að koma á eftirlitskerfi í tengslum við sameiginlegu sjávarútvegsstefnuna 

(Stjtíð. ESB L 128, 21.5.2005, bls. 1). 

2. gr. 

Reglugerð þessi öðlast gildi á tuttugasta degi eftir að hún birtist í Stjórnartíðindum Evrópusambandsins. 

Reglugerð þessi er bindandi í heild sinni og gildir í öllum aðildarríkjunum án frekari lögfestingar. 

Gjört í Strassborg 14. september 2016. 

 Fyrir hönd Evrópuþingsins,  Fyrir hönd ráðsins, 

 M. SCHULZ I. KORČOK 

 forseti. forseti. 

 __________  


